
Inngangur 
Verkefnastjóri Stafrænnar grósku, Helen Símonardóttir, heimsótti 35 almenna grunnskóla á 

tímabilinu 17. mars til 2. júní 2022. Tilgangur heimsóknarinnar var að ná spjalli um verkefnið í 

heild, fanga þau tækifæri sem fjölgun búnaðar og stuðningur kennsluráðgjafa veitir og ná utan 

um þær áskoranir sem skólarnir standa frammi fyrir. Auk þess að gefa þeim sem fundinn sátu, 

fyrir hönd skólanna, tækifæri til að ræða áskoranir vegna persónuverndar og aðgerðir vegna 

þeirra og ástands á þráðlausu neti skólans eftir atvikum.  

Tilefni heimsókna og spjalls við skólastjórnendur og gróskutengiliði kom í samtölum við ýmsa 

aðila. Nokkurra óánægju mátti greina í samtölum við einstaka tengiliði vegna stöðu á 

þráðlausu neti og gremju vegna aðgerða er varða persónuvernd. Hugmyndin með heimsókn 

og spjalli verkefnastjóra var að ræða þær áskoranir sem skólar glíma við, eyða misskilningi ef 

einhver væri og greina með eigindlegri nálgun stöðu skólanna og hvar stuðningur 

kennsluráðgjafa gæti nýst enn frekar.  

Tölvupóstur var sendur á skólastjóra og aðstoðarskólastjóra í hverjum skóla auk skráðra 

gróskutengiliða sem höfðu val um hver eða hverjir af þeim sætu fundinn.  

Flokka má umræðuefni í heimsókninni í fjóra flokka: 

 

 

 

 

 

 

 

Þessi samantekt á umræðum úr heimsóknum er fyrst og fremst gerð fyrir eiganda verkefnisins 

Stafrænnar grósku, stýrihóp og verkefnahópa til að læra af og bregðast ef þurfa þykir.  

  

Um skólann og upplýsingar 

Um námstækin 

Notkun á námstækjum og   

stuðningur við innleiðingu 

Persónuvernd 

Verkefnið 
Verkefnið Stafræn gróska var hleypt af stokkunum vorið 2021. Markmið með verkefninu er 

hraðari innleiðing á stafrænni tækni í grunnskólum borgarinnar með fjölgun námstækja 

samhliða stuðningi við frekari framþróun í skólastarfi og starfþróun kennara með aukinni 

kennsluráðgjöf og fjölbreyttum námskeiðum.  

Eigandi verkefnisins er Helgi Grímsson, sviðsstjóri Skóla- og frístundasviðs. Í stýrihópi sitja 

ásamt Helga, Friðþjófur Bergmann upplýsingatæknistjóri Þjónustu- og nýsköpunarsviðs, Fríða 

Bjarney Jónsdóttir deildarstjóri nýsköpunarmiðstöðvar menntamála á Skóla- og frístundasviði 

og Jón Hafsteinn Jóhannsson stafrænn leiðtogi Þjónustu- og nýsköpunarsviðs.  

Tveir verkefnahópar starfa í verkefninu, annar hópurinn er frá skrifstofu 

upplýsingatækniþjónustu Reykjavíkur sem hefur verið nefndur BÚST eða búnaður og 

stafrænar stoðir. Hinn hópurinn nefnist NOK eða náms- og kennslufræðileg verkefni sem í er 

starfsfólk Mixtúru, sköpunar og upplýsingatæknivers Skóla- og frístundasviðs.  

Vorið 2021 fór fram samtal og skráningar við sérhvern skóla um svokallaðan Leiðarlykil um 

stafræna vegferð. Skólar tilnefndu gróskutengiliði. Hlutverk tengiliða er skv. Leiðarlykli að setja 

fram áherslur skólans í upphafi hvers skólaárs, kynna verkefnið í skólanum, hafa umsjón með 

SELFIE matstækinu, funda með ráðgjöfum Mixtúru, vinna að framgangi verkefnisins í skólanum 

og halda utan um skráningar og skjöl.  

Í einföldu máli snýst verkefnið um að fjölga námstækjum í grunnskólum svo allir nemendur í 

5. – 10. bekk hafi hvert sitt námstæki til afnota í skóla og heima, ef því er að skipta, og að 

nemendur í 1. – 4. bekk hafi greiðari aðgang að námstækjum en verið hefur. Að starfsfólk skóla 

fái viðeigandi stuðning og fræðslu til að nýta tæknina, námi nemenda til stuðnings.  

Búnaðarkaup 

Áður en farið var í útboð á námstækjum var gerð ítarleg búnaðartalning í skólum Reykjavíkur 

sem hluti BÚST hópsins stóð fyrir. Í samstarfi við innkaupaskrifstofu var farið í útboð  á kaupum 

á námstækjum og hefur upplýsingatækniþjónusta ÞON haft veg og vanda af þeirri vinnu.  

Innleiðing 

Hvað fellst í því að innleiða námtæki í skóla? Hingað til hefur engin skilgreining verið gefin út 

af hálfu verkefnisins um hvað felst í innleiðingu á námtækjum í skólum. Því hafa þátttakendur 

í verkefnahópunum og tengiliðir í úti í skólunum ekki endilega sömu sýn á hvað felst í þessu 

orði.  

Að mati verkefnastjóra má skipta innleiðingu í þrjá fasa. Í fyrsta fasa er móttaka, fræðsla og 

afhending námstækja. Í öðrum fasa er grunnfræðsla og fyrstu skrefin í notkun á námstækjum 

í skólastarfi með þau verkfæri sem tæknin býður upp á. Í þriðja fasa er starfsþróun með áherslu 

á dýpri þekkingu kennarar á hvernig námstæki, og allt sem þau hafa upp á að bjóða, nýtast í 

nám og kennslu. Framsækin tækni er hluti af innleiðingu þriðja fasa.  

Samantekt úr heimsóknum 
Eins og fyrr er greint frá var samtölum í skólunum skipt í fjóra megin flokka eftir efni og 

aðstæðum. Um skólann, um búnaðinn eða námstækin, um innleiðinguna og stuðninginn og 

að síðustu um persónuvernd. Flæði samtalsins réði því hvort verkefnastjóri færi strangt eftir 

spurningalistanum eða leyfði samtalinu að haldast lifandi og því ekki allar spurningar spurðar 

með beinum hætti.  

Um skólann og upplýsingar 
Í fyrsta hluta viðtalsins voru nokkrar spurningar um skólann og upplýsingaflæði. Fyrst hverjir 

sátu fundinn frá skóla og starfstitil þeirra. Því næst um hvort tilgreint væri hlutfall eða 

stöðugildi í upplýsinga- og tæknimennt. Tengiliðir og stjórnendur voru spurðir út í hvort þeir 

hafi sótt gróskutengiliðafundina og hve upplifun þeirra væru af þeim, bæði gagnsemi og fjölda. 

Eins var spurt um upplifun varðandi upplýsingaflæði til tengiliða og stjórnenda af hálfu 

verkefnisins og mat þeirra á í hvers konar formi upplýsingar kæmust best til skila. Að síðustu 

var spurt um hvort þeim þætti hlutverk gróskutengiliða skýrt. 

Hverjir sátu fundinn með verkefnastjóra? 
Tölvupóstur með bókunarhlekk á fundartíma var sendur á skjólastjórnendur og gróskutengiliði 

í hverjum skóla. Skólarnir gátu valið fundartímann og áttu sjálfir að meta hverjir sátu fundinn 

sem áætlað að tæki um eina klukkustund.  

Í töflunni má sjá fjölda skóla og hverjir sátu fundina með verkefnastjóra.   

Skólastjóri og 

aðstoðarskólastjóri* 

Skólastjóri, 

aðstoðarskólastóri og 

gróskutengiliðir 

Skólastjóri EÐA 

aðstoðarskólastjóri og 

gróskutengiliðir 

Gróskutengiliður 

fleiri en einn 

Aðeins einn 

gróskuengiliður 

2 3 19 5 6 

 * Í báðum tilfellum eru skólastjórnendur gróskutengiliðir fyrir hönd skólans. 

Stöðugildi í upplýsinga og tæknimennt 
Spurning var lögð fram um hvort að einhver í skólanum væri með stöðugildi eða skilgreint 

hlutfall í upplýsinga- og tæknimennt. Viðmælendur reyndu að svara því eftir fremsta megni en 

oft á tíðum er það hluti af öðrum störfum skólastjórnenda, deildastjóra eða verkefnastjóra á 

skólasafni því ekki tilgreint sem slíkt og ekki áætlað hlutfall. Því eru svör oft á tíðum óljós og 

kannski betur til þess fallin að vera spurð í megindlegri athugun. Hér verður þó reynt að flokka 

og sýna með einhverjum hætti svör viðmælenda.  

Tilgreint hlutverk  

>20% * 

Ótilgreint hlutfall af starfi 

deildarstjóra, aðstoðarskólastjóra 

eða annarra 

Ekkert skilgreint 

hlutfall 

Ekki nú en á áætlun fyrir 

næsta vetur >20% 

17 10 5 3 

 * Einn skóli hyggst leggja stöðu niður næsta vetur 

Hlutverk gróskutengiliða 
Viðmælendur voru spurðir hvor þeim þætti skýrt hvað væri ætlast til af gróskutengiliðum. 

Langflestum finnst hlutverk sitt skýrt bæði gagnvart verkefninu og innan skólanna. Í nokkrum 

tilfellum voru viðmælendur eitthvað óöruggir. Hér má sjá nokkrar tilvitnanir úr samtölunum:  

Kannski á ég að vera að gera eitthvað sem ég er ekki að gera. 

Ekki eins skýrt með stuðning hér innanhúss. 

…svolítið óskýrt hversu víðtækt þetta er. 

Upplýsingar 
Á síðasta skólaári voru haldnir svokallaðir gróskutengiliðafundir í gegnum fjarfundi. Fundunum 

var ætlað til upplýsinga, undirbúnings móttöku og afhendingu námstækja og boðið upp á 

spurningar. Fundina sátu verkefnastjóri, NOK verkefnahópurinn og hluti BÚST 

verkefnahópsins. Til fundanna voru boðaðir gróskutengiliðir og skólastjórnendur (skólastjóri 

og aðstoðarskólastjóri). Dagskrá fundanna var gefin út í fundarboði. Einn skóli viðurkenndi að 

hafa ekki sent fulltrúa á tengiliðafundina.  

Almennt finnst viðmælendum fundirnir upplýsandi, gagnlegir og hæfilega margir.  

Auk þess nefndu viðmælendur að: 

• Gott að væri að fá dagskrána fyrirfram eins og verið hefur 

• Fundirnir hafi verið vel stýrðir og markvissir 

• Fjarfundir væru heppilegir 

• Góð stemning á fundunum 

• Fundirnir hafa verið fjölbreyttir 

• Spurningum hafi verið svarað 

Það helsta sem viðmælendur gagnrýndu var: 

• Óþægilegur/óheppileg tímasetning funda, annað á dagskrá í skóla fundir eða kennsla 

t.d. í unglingaskólum 

• Fundirnir væru of langir 

• Ekki nægilegt spjall og samráð 

• Fari því eftir hverjir mæta á fundina, nefnt að tuð annarra tengiliða skemmir fyrir 

• Alltaf sama fólkið sem talar á fjarfundum 

• Persónuvernd hefur tekið mikið pláss 

• Fjarfundarformið þreytt 

Tillögur viðmælenda að úrbótum: 

• Gott væri að fundirnir yrðu teknir upp svo horfa megi síðar 

• Að hafa aðgang að glærunum af fundunum á einum stað 

• Fleiri fundi þar sem hugmyndum er deilt, meiri jafningjafræðsla 

• Myndi gagnast betur að hitta aðra iPad skóla 

• Hafa oftar staðfundi til að kynnast og skiptast á hugmyndum 

• Hafa spurt og svarað miðlægt 

Annað varðandi upplýsingagjöf þá nefndu margir viðmælenda að heimasíðan gskolar.is væri 

að veita góðar upplýsingar.  

Einnig var rætt/talað um að gátlistinn vegna móttöku, afhendingu og frágangs 1:1 námstækja 

sem er á sameiginlegu svæði veitti heilmiklar upplýsingar og var gátlistinn mikið lofaður.  

Í framhaldi af spurningu um upplifun af gróskutengiliðafundunum var spurt hvernig 

viðmælendum fyndist best að fá upplýsingar, á fundum, með tölvupósti eða fréttamolum. 

Fundir og tölvupóstar þykja best til þess fallin til að koma upplýsingum á framfæri og gott að 

hafa í bland. Einfaldar upplýsingar sem hægt er að senda í tölvupósti en málefni og efni sem 

þarfnast umræðu á fundum og alls ekki hafa mikilvæga tölvupósta of langa.  

Um námstækin 
Spurningar í þessum hluta var ætlað að snúast um búnaðinn eða námstækin sem slík og hvort 

og þá hvernig fjölgun námstækja hefur áhrif á skólann og skólastarfið.  

Jöfnunartækifæri 
Þegar kemur að fjölgun námstækja í skólum er við hæfi að spyrja hvort viðmælendur hafi orðið 

varir við það að fjölgunin hafi áhrif á einhvers konar jöfnuð, hvort þeir hafi orðið varir við að 

með fullum aðgangi að námstækjum sé verið að jafna aðstöðumun nemenda. Langs flestir 

viðmælenda sjá einhverskonar jöfnun á aðstöðu nemenda. Örfáir telja skólann hafa áður mætt 

þörfum nemenda til að jafna aðstöðu þeirra með því að lána þeim námstæki. Enginn 

viðmælenda hafnar því að fjölgun námstækja jafnar aðstöðumun nemenda.  

Svör viðmælenda má flokka í fjóra megin flokka. 

 

 

 

 

Aðgangur að tækjum heima 

Viðmælendur nefndu að víða á heimilum væri ekki tölva til afnota fyrir börnin. Sér í lagi kom 

það í ljós á tímum samkomutakmarkana í Covid. Skólar brugðust við í þeim aðstæðum eins og 

kostur var á hverjum tíma og lánuðu námstæki heim. Eftir innleiðingu á 1:1 þurfi skólar nú ekki 

að gera sérstakar ráðstafanir og öll börn sitja við sama borð. Nefnt var að nú hefðu þau börn 

sem koma frá fjársterkum heimilum ekki forskot á aðra og að það sé grundvallaratriði að allir 

séu með aðgang að námstækjum í skóla og heima. Auk þess er ekki samanburður milli 

nemenda þar sem allir eru með eins námstæki. Í sumum tilfellum eru námstæki ekki send heim 

og á það aðallega við nemendur í yngri bekkjum eða heimanámslausum skólum og 

viðmælendurnir nefna að af þeim sökum sjá þeir ekki að fjölgun tækja sé að jafna aðstöðumun 

á tækjum notuð heima við.  

Það voru fleiri börn en ég hélt sem höfðu ekki aðgang að tæki heima hjá sér. 

Námstæki heima Annað móðurmál en íslenska 

 
Sértækir námserfiðleikar 

 

Annað 

Hér ber þó að nefna að tveir viðmælendur úr sitt hvorum skólanum urðu einnig varir við að 

einhver heimili hefðu ekki aðgang að neti, í öðru tilfellinu var landfræðileg staðsetning um að 

kenna.  

Stuðningur við nemendur með annað móðurmál en íslensku 

Nefnt var að það jafni aðstöðu nemenda með annað móðurmál en íslensku að hafa fullt 

aðgengi að námstækjum. Þannig geti þeir notað tæknina öllum stundum til að taka meiri þátt 

í kennslustundum. Þeir hafi mun stærra leitarsvæði en áður, þýðingar, myndefni og margt 

fleira til að styðja við inntaki námsefnisins en hefðbundnar námsbækur gera.  

Nemendur með annað móðurmál en íslensku geta látið lesa fyrir sig og geta þá frekar 
fylgst með í kennslustundum. 

Stuðningur við nemendur með sértæka námserfiðleika og greiningar 

Nemendur með sértæka námserfiðleika og greiningar er sá hópur nemenda sem viðmælendur 

nefndu að jöfnun fælist í því að þau börn hafi fullan aðgang að námstækjum. Námstækin væru 

mikilvæg hjálpartæki fyrir þessa nemendur og ekki eins áberandi út á við að þeir styðjist við 

annars konar námsefni eða hjálpartæki og skera sig þannig ekki eins úr hópunum.  

Tækin nýtist vel sem hjálpartæki fyrir nemendur með lesblindu og þeir kunna 
að nýta sér tæknina. 

Við erum alltaf með nemendur sem ráða ekki við blað og penna. 

Aðrir þættir sem jafnar aðstöðumun nemenda 

Fjölbreyttar leiðir og aðferðir í verkefnaskilum er eitt af því sem viðmælendur nefna sem dæmi 

um það sem jafnar aðstöðumun nemenda. Þannig fá nemendur tækifæri til að skila af sér 

verkefnum með þeim hætti sem þeim hentar þeim best. Einhverjir nefna vinnufrið sem 

skapast í kennslustofunni.  

Einn viðmælanda vildi meina að fjölgun námstækja í skólum gerði það að verkum að jafna 

stöðu stráka og stelpna.  

Kennarar þurfa ekki lengur að „slást“ um námstækin og geta nú skipulagt kennslu sína óháð 

því hvort námstæki séu laus eða ekki eins og áður var. Fjölgunin hjálpar til við að breyta 

kennsluháttum og að nú sé ekki lengur aðstöðumunur hjá kennurum eða ætti ekki að vera.  

Kostir og áskoranir við fjölgun námstækja í grunnskólunum 
Spurt var um jákvæð og neikvæð áhrif á skólastarfið með fjölgun búnaðar/námstækja: 

Hvað (ef eitthvað) myndu þið segja að væri jákvætt við fjölgun búnaðar/námstækja í 

skólanum? 

Svör viðmælenda var flokkað í fjóra flokka eftir því á hvern/hverja það hefði áhrif að mati 

viðmælenda. 

Jákvæð áhrif á skólann: 

• Tölvuver óþörf 

• Minni bókainnkaup 

• Minnkuð pappírsnotkun 

• Samþætting námsgreina 

• Námsbækur í námstækjunum  

• Mun betri umgengni um tækin 

• „Alfræðiorðabók“ er á borðinu allan tímann 

• Nemendur og kennarar þurfa ekki að slást um námstækin 

Jákvæð áhrif á kennara: 

• Breytt vinnulag 

• Miðlunarmöguleikar 

• Fjölbreyttir kennsluhættir  

• Nýtist vel í leiðsagnarkennslu 

• Gerist meira með fullum aðgangi að námstækjum 

• Kennarar ganga í takt eftir sömu leiðum, samstarf 

• Auðvelt að grípa í auðveldara námsefni fyrir nemendur 

• Tímasparnaður kennara, þurfa ekki að panta, finna, sækja, hlaða  

• Núna hægt að skipuleggja vel fram í tímann kennslustundir með námstækjum  

• Skýrari samskiptagátt við nemendur 

Jákvæð áhrif á nemendur: 

• Tryggir að allir hafi tæki 

• Léttari taska 

• Gerir síma óþarfa í skólanum 

• Breytt vinnulag 

• Eykur fjölbreytni, áhuga og virkni 

• Jafnari tækifæri til náms 

• Gott fyrir nemendur sem eru ekki með íslensku að móðumáli 

• Hentar oft einhverfum betur  

• Eykur sjálfstæði 

• Nýtist vel í leiðsagnarnámi 

• Nemendur geta notað heima 

• Fjölbreyttara val um skil verkefna 

• Nemendur geta verið hvar sem er í skólanum  

• Læra að umgangast tækin rétt (vonandi) 

• Framför hjá nemendum 

• Miðlunarmöguleikar 

• Eykur fjölhæfni nemenda 

• Upplýsingaöflun  

• Eykur námsgleði nemenda með greiningar og raskanir 

• Þýðingavélar í námstækjum koma sér mjög vel þegar nemendur hafa íslensku ekki á 

hraðbergi 

• Góður undirbúningur fyrir framtíð nemendanna 

• Minni truflun í kennslustundum 

• Hentar sérkennslunemendum mjög vel 

• Vinnuframlag nemenda aukist, sjaldgæfara að nemendur geri ekki neitt 

• Gott fyrir þá sem þurfa að láta lesa upp texta  

• Leiðrétt stafsetning 

• Gott fyrir þá sem ráða ekki við blað og penna 

Jákvæð áhrif á foreldra: 

• Auðveldar samskipti við kennara 

• Foreldrar fylgjast betur með 

Hvað (ef eitthvað) er neikvætt við fjölgun búnaðar í skólanum?  

Samskonar spurning um neikvæð áhrif vegna fjölgunar námstækja í skólanum var borin upp 

og svörin voru flokkuð á sama hátt.  

Neikvæð áhrif á skólann: 

• Námstæki ekki leiktæki 

• Netið slæmt 

• Að vinna í höndum getur gleymst, ekki nota eingöngu námstæki 

• Gæti orðið neikvætt ef öll samskipti fara í gengum tölvur 

• Vantar meiri þjónustu við tækin og kennsluna  

• Bilanir á tækjum og skemmdir 

• Nýju tölvurnar viðkvæmari og fleiri hafa eyðilagst  

• Viðhaldskostnaður sem fellur á skólann  

• Aðgangsmál nemenda mikið utanumhald 

• Tæknikvabb – getur valdið núningi 

• Mikið utanumhald utan um tölvurnar 

• Hleðsla á námstækjum sem ekki fara heim  

• Geymslupláss í skólum fyrir námstæki 

Í þeim skólum sem hafa ekki farið þá leið að senda námstæki heim hefur geymsla og hleðsla á 

námstækjum verið áskorun að leysa. Sumir skólar hafa farið þá leið að kaupa til þess gerða 

skápa með tilheyrandi kostnaði meðan aðrir notast við heimatilbúnar lausnir. Í hvorugum 

tilfellunum telja skólarnir það ásættanlegar lausnir. Í einhverjum tilfellum ræður rafmagnið í 

skólanum einfaldlega ekki við fjölda námstækja í hleðslu á sama tíma.  

Tími starfsfólks sem fer í að halda utan um þennan mikla fjölda námstækja í hverjum skóla var 

nefnt víða í samtalinu. Jafnvel væri ekki gert ráð fyrir fjármagni til þess.  

Neikvæð áhrif á kennara: 

• Vantar jákvæðara hugarfar hjá sumum kennurum 

• Ekki allir kennarar á þeirri línu að nýta námstækin 

• Vantar kennsluráðgjöf inní stofu  

• Þegar einhverjir kennarar leyfa tölvuleiki þegar stefnan er önnur 

• Áskorun að fá alla kennarar til að líta á þetta sem námstæki ekki afþreyingartæki 

• Getur ýtt undir einhæfni, fer eftir kennaranum 

• Áskorun fyrir suma kennara að breyta t.d. úr Mentor 

• Samskipti um umgengni stundum neikvæð 

• Námstækin truflandi ef kennsluháttum er ekki breytt, heldur farið í gegnum námsefnið 

líkt og áður 

Neikvæð áhrif á nemendur: 

• Of mikið í leikjum 

• Nemendur gleyma tölvum 

• Auðvelt fyrir nemendur að þykjast vinna 

• Nemendur gleyma að hlaða 

• Áskorun að færa verkefnaskil úr Mentor yfir í Classroom 

• Nýjar áskoranir t.d. prófsvindl 

• Lítið um að nemendur skrifi, sem er miður 

• Agamál um umgengni 

Neikvæð áhrif á foreldra: 

• Foreldri kvartað yfir skjátíma barnsins 

• Foreldrar geta ekki fylgst með nema í gegnum börnin 

• Áskorun að fá foreldra til að horfa á sem námstæki ekki leiktæki/afþreyingartæki 

Önnur neikvæð áhrif sem flokka má sem hugbúnaðarmál og kemur við fleiri en einn hóp: 

• Áskorun fyrir þá sem leiða starfið í skólum þegar vantar upplýsingar um hvað má nota 

og hvað ekki (hugbúnaður) 

• Persónuverndarlögin neikvæð áhrif á tæknina 

• Enginn nennir að fylla út formið fyrir nýjan hugbúnað – heldur aftur af fólki að biðja um 

nýjan hugbúnað 

• Google umhverfið ófullkomnara en Microsoft t.d ritvinnslan og töflureiknirinn 

• Vantar hugbúnað fyrir kennara til að fylgjast með notkun nemandans, yfirlit yfir skjáina 

• Google doc ekki að bjóða uppá það sama og Word. Word mun betra ritvinnsluforrit 

Reynsla nemenda og kennara 
Þegar viðmælendur voru spurðir út í hvernig námstækin reyndust nemendum og kennurum 

almennt var því lýst sem almenna ánægju. Til áréttingar þá eru ekki allir viðmælendur sem 

sinna kennslu svo þetta er þeirra upplifun á afstöðu nemenda og kennara sem nýta 

námstækin.  

Viðmælendur vilja meina að mun fleiri kennarar séu að nýta tæknina þegar þeir þurfa ekki að 

panta, sækja og skila sameiginlegum námstækjum sem síðan eru ónothæf vegna 

rafmagnsleysis eða vegna slæmrar umgengni. Þannig hafi fjölgun orðið í hópi kennara sem 

nýta sér tæknina. Kennarar hafa nefnt vinnusparnað, tímasparnað og að með reynslu af 



 

12 
 

notkun tækninnar myndu þeir alls ekki vilja „fara til baka“. Jafnframt er nefnt að þó almenn 

ánægja sé hjá kennurum með fjölgun námstækja eru enn kennarar sem spyrna á móti, eru ekki 

tilbúnir að leggja á sig að komast inn í vinnubrögð með þessum hætti og að það geti tekið 

dálítinn tíma.  

Nemendur virðast mjög ánægðir með námstækin og þakklátir. Fram hafi komið að þeim finnist 

mikill munur að hafa „sínar“ tölvur þ.e. þurfa ekki að deila þeim með öðrum. Nefnt var að 

snertiskjáir og pennar (Chromebook) séu mjög vinsælir og líta nemendur jafnvel svo á að það 

sé sjálfsagt mál að hafa námstæki, eins sjálfsagt mál og að fá blað og blýant. Mikil spenna hafi 

verið í nemendahópum fyrir námstækjunum, þeir finni sér alltaf leiðir til að nota á fjölbreyttan 

hátt, búa til skipulag og bera virðinu fyrir tækjunum sem greina má með betri umgengni. 

Einhverjir nemendur voru ekki ánægðir með að fá eldri gerð af námstæki (Chromebook án 

snertiskjás og penna) og sumir líta enn á námstækin sem leiktæki.  

Námstækin 
Ýmist völdu skólar að fá Chromebook eða iPad sem einstaklingstæki fyrir sína nemendur.  

iPad tækin eru svipuð þeim sem fyrir eru í skólunum. Nýju Chromebook tækin eru með áföstu 

lyklaborði, snertiskjá sem hægt er að snúa í 360°og með penna svo þær nýtast því einnig sem 

spjaldtölvur. Viðmælendur voru spurðir hvort þeir hefðu orðið varir við einhverja ágalla á 

tækjunum sjálfum. Eins og við er að búast má stundum finna gölluð eintök sem birginn tók 

aftur og lagaði eða skipti út námstæki á eigin kostnað. Helstu gallar voru að pennar í tækjum 

voru ekki að hlaðast eðlilega og í einhverjum tilfellum að hleðslutækið náði ekki samband. 

Þegar spurt var um ágalla var meira verið að leita eftir því hvort námstæki væru ekki að 

standast kröfur notenda.  

Chromebook 

Tvennt kom fram í samtölunum sem ágallar, í fyrsta lagi að nýja tegund Chromebook, með 

snertiskjá, væri viðkvæmari en þær sem eldri eru og mega við minna hnjaski því þeim er 

hættara við að brotna. Í öðru lagi var nefnt að myndavél og hljóðnemi væru léleg í samanburði 

við myndavél og hljóðnema í iPad og því möguleikarnir á skapandi starfi takmarkaðir. 

iPad 

Helstu ágallar sem skólar sem nota iPad nefna er að með spjaldtölvunum er ekki lyklaborð.  

Annað 

Annað sem viðmælendur nefndu sem ágalla eða galla við fjölgun námstækja en eiga ekki við 

um tækin sjálf var að nemendur eða skóli þyrfti að útvega heyrnartól.  

Kvartanir fóru að berast frá nemendum um að námstækin, Chromebook, lokuðust of fljótt, 

fóru í svokallað sleep mode og að þeir þyrftu oft að skrá sig aftur inn í þau í sömu 

kennslustundinni. Við nánari athugun á málinu var um kerfisstillingu að ræða sem var lagfærð.  

Í þessum lið nefndu viðmælendur aftur, líkt og í liðnum um neikvæð áhrif fjölgunar námstækja 

í skóla, mál er varðar persónuvernd og strangar kröfur og miklar takmarkanir á notkun á 

https://www.lenovo.com/us/en/p/coming-soon/300e-amd-g3/22ed03e3ea3?orgRef=https%253A%252F%252Fwww.google.com%252F

hugbúnaði í kennslu. Eins er einhverjum tíðrætt um tímann sem fer í að halda utan um 

námstækin sjálf og Lightspeed.  

Þráðlaust net 
Með fjölgun námstækja í skólum og með aukinni notkun þeirra höfðu borist kvartanir frá 

skólum um að þráðlausa netið næði ekki að anna notkuninni. Fyrirhugað er að fara í 

uppmælingar og útskipti á þráðlausum punktum og vinna er hafin við það verkefni, en mun 

taka töluverðan tíma. Í samtölunum var farið yfir stöðu skólanna og sagt frá fyrirhugaðri vinnu 

við að bæta þráðlausa netið.  

Greinilegt var að víða höfðu þráðlausu punktarnir sem fyrir voru ekki náð að anna þessari 

fjölgun tækja og aukinni notkun en í langflestum tilfellum virtist ástandið orðið betra eftir að 

starfsfólk UTR, upplýsingatækniþjónustu ÞON, náði að bæta það. Enn telja sjö skólar netið ekki 

ásættanlegt, þar af eru fjórir yngri barna skólar, einn unglingastigsskóli og tveir skólar með öll 

skólastig. Verkefnastjóri og tæknistjóri í verkefninu sem um ræðir hafa verið upplýstir.  

Þjónusta við námstæki 
Námstækin sem fjármögnuð eru af Stafrænni grósku fara í hefðbundinn rekstur hjá 

upplýsingatækniþjónustu ÞON líkt og annar tækjakostur grunnskólanna. Verkefnið Stafræn 

gróska rekur eitt netfang, Mixtúra rekur annað og UTR rekur þjónustunetfang með 

beiðnakerfum.  Því var við hæfi að spyrja hvort viðmælendum þætti skýrt hvert þeir ættu að 

leita eftir aðstoð vegna námstækjanna sjálfra, þráðlausa netsins eða stýrikerfis eða hugbúnaða 

í námstækjum.  

Þó að allflestum viðmælendum fyndist það skýrt þóttu nokkrum ekki úr vegi að skýra það enn 

betur fyrir tengiliðum skólanna, hafa það skrásett einhverskonar tré eða ferliteikningu. Enn 

fremur var talað um að í upphafi hafi verið óskýrt varðandi gölluð námstæki, bilanir og 

skemmd námstæki en væri nú komið í góðan farveg.  

Í framhaldi af spurningunni um hvert tengiliðir ættu að leita eftir þjónustu var innt eftir því 

hvernig viðmælendur upplifðu þjónustu upplýsingatækniþjónustu ÞON og svartíma þaðan. 

Fyrst ber að nefna að fram kom hjá nokkrum viðmælendum að þeim hugnaðist betur að hafa 

einn aðila sem þjónustaði skólana líkt áður var eða þegar aðili innan skólans starfaði þar oft 

sem deildarstjóri í upplýsingatækni, oft kennari með góða upplýsingatækniþekkingu.  

Viðmælendur blanda gjarnan öðrum tæknimálum en námstækin inn í umræðuna um þjónustu 

UTR. Allur gangur er á ánægju með þjónustuna þó þeir séu í meirihluta sem þykir hún góð eða 

misjöfn og fáir sem er mjög ósáttir.  

Þeir sem eru ánægðir segjast eiga í góðum samskiptum við starfsfólk UTR og að mál þeirra séu 

leyst farsællega, finnist oft betra að hringja en senda beiðni og nefna að þeir hafi orðið varir 

við breytingar og við það hafi þjónustan orðið betri.  

Þeir sem eru beggja blands, það er segja hana hvorki góða né lélega, nefna að það sé mjög 

misjafn hversu fljótt mál þeirra séu leyst og fari eftir því hverjir séu fengnir í verkið. Þeir tala 

um að verkbeiðnir týnast, þeir lendi milli skips og bryggju og að þeir þurfi að ítreka beiðnir en 

að lokum fái þeir þó þjónustu og samskiptin eru góð. Helsta sem nefnt er að einungis einn aðili 

hjá UTR geti leyst úr málum ákveðinna námstækja eða stýrikerfa þ.e. einn sem leysir fyrir 

Chromebook (Gsuite) og annar fyrir iPad (Lightspeed). Þegar þessir aðilar eru ekki til staðar 

eða uppteknir í öðru eru engir aðrir sem virðast geta leyst þá af eða leyst mál er koma upp. 

Þannig fái viðmælendur ekki lausn sinna mála fyrr en seint og um síðir.  

Málið hefur verið tekið upp við deildarstjóra kerfisstjóra og tæknireksturs UTR.  

Notkun á námstækjum og stuðningur við innleiðingu 
Í þessum hluta spurninganna er verið að leitast við að fá umræðu um hvernig gangi að koma 

námstækjum í virka notkun í skólunum, hvort skólar þyrftu meiri aðstoð og hvernig þeir hafi 

verið að nýta sér stuðninginn sem í boði er hjá Mixtúru. 

Innleiðing og virkni kennara 
Þegar hingað er komið í samtölunum hafa viðmælendur oftar en ekki komið inn á þætti er 

snerta innleiðinguna og kannski erfitt að aðgreina alveg frá umræðum um námtækin sjálf. Má 

þar nefna kaflann um reynslu nemenda og kennara hér að ofan, þar sem fram kom að fjölgun 

hafi orðið í hópi kennara sem nýta sér tæknina þegar nemendur hafa óhindrað aðgengi að 

námstækjum. Að almenn ánægja sé hjá kennurum en þó séu kennarar sem þráast við að nýta 

sér tæknina.  

Þær beinu spurningar sem beint var að viðmælendum, ef þær höfðu þá ekki þegar verið 

komnar fram í samtalinu, voru:  

Hvernig hefur gengið að innleiða 1:1 námstæki í skólanum ykkar? 

Í það heila hvernig finnst ykkur ganga að virkja kennarana í skólanum til að nýta 

námstækin? 

Aftur er það spurning um skilgreiningu á hvað fellst í orðinu innleiðingu sem er á reiki og 

misjöfn eftir viðmælendum. Sumir líta á innleiðinguna sem afhendingu námstækja, 

foreldrasamþykkið og fyrsta innskráning sem innleiðing meðan aðrir horfa á innleiðinguna í 

mun stærra samhengi. Því gæti seinni spurningin um virkni kennara verið marktækari í þessu 

samhengi.  

Við fyrri spurningunni um innleiðingu (og tekið víðar úr samtalinu) má flokka skóla í þrjá flokka 

og fjölda þeirra má sjá í eftirfarandi töflu. 

Gengur mjög vel 
Gengur allt í lagi, upp og ofan eftir 

árgöngum 
Gengur ekki nægilega vel 

12 22 1 

 

Við seinni spurningunni um hvernig viðmælendum þyki ganga að virkja kennara heilt yfir: 

Gengur mjög vel á öllum stigum 
Gengur misjafnlega, fer eftir 

skólastigum og kennurum 

Gengur ekki nægilega vel að virkja 

heilt yfir 

7 24 4 

Þar sem vel gengur 

Í þeim skólum sem telja að heilt yfir gangi mjög vel með að virkja kennarana var nefnt að það 

væri „gríðarlega sterkt að hafa kennslufræðinginn inni í skólanum“, að innan skólans sé aðili 

sem hvetur, styður og stýrir. Eins að mikilvægt að þekkingin er til staðar hjá þeim sem vinna 

við kennslu, þeim sem eru á gólfinu og nýta þá praktík sem þeir predika. Einnig var nefnt að 

námstækjanotkun hafi verið orðin þó nokkur áður en 1:1 kom til og því ágætis þekking hjá 

sumum kennurum og að auðvelt hafi verið að virkja áhuga kennara þar sem þeir hafi verið 

búnir að bíða lengi eftir þessu tækifæri og myndu ekki vilja snúa til baka. Þegar kennarar sjá 

möguleikana hjá leiðandi kennurum sem starfa við skólana verða vinnubrögðin smitandi. 

Þar sem gengur misjafnlega 

Í langflestum tilfellum svara skólar því til að misjafnlega gangi að virkja kennara og að 

innleiðingin hafi gengið misjafnlega. Ástæðan getur verið munurinn á gengi milli skólastiga, 

árganga og jafnvel milli einstaka kennara eða faggreina. Þá var fyrst og fremst rætt um að 

kennarar séu ekki endilega mótfallnir notkun námstækja heldur séu þeir frekar hræddir við 

tæknina, þeir séu viljugir en treysti sér ekki, gefi sér ekki tíma eða telji sig ekki hafa tíma til að 

setja sig almennilega inn í þetta vinnulag. Ennfremur að kennarahóparnir séu getuskiptir þegar 

kemur að notkun námstækja í kennslu þannig að sumir eru langt komnir á meðan aðrir eru að 

stíga sín fyrstu skref þannig verði þetta lítil skref fyrir suma en mjög stór fyrir aðra og að það 

taki tíma. En nú þegar nemendur eru komnir með 1:1 námstæki eru fleiri og fleiri kennarar 

sem nota og eftir því sem nemendur nota meira séu kennarar knúnir til að afla sér þekkingar. 

Fram kom að nýútskrifaðir kennarar væru ekki endilega betur undir það búnir að nota tæknina 

í kennslu en þeir sem reyndari eru og að það vekti hreinlega furðu. Viðmælendur nefna að ef 

skólastjórn skipuleggi námskeið í skólanum á skólatíma séu þau vel sótt en finnist vanta að 

kennarar sýni frumkvæði og sæki námskeið sjálfir á eigin vegum.  

Þar sem gengur ekki nægilega vel 

Viðmælendur nefna helst hræðslu kennara sem ástæðu þess að ekki gangi nægilega vel. 

Hræðslan felist meðal annars í því hjá kennurum að nemendurnir kunni meir en þeir á 

námstækin og að þeim fallist jafnvel hendur þegar þeir sjá hve langt aðrir kennarar eru komnir 

og finnist alltof langt í land fyrir sig sjálfa. Eins var nefnt að sumir hafi enn ekki séð tilganginn 

með því að nota námstæki. Fram kom að þeir kennarar sem eru að huga að starfslokum séu 

síðri til að leggja sig fram um að breyta kennsluháttum. Í samtölum við þessa skóla var þess 

jafnframt getið að erfitt reynist fyrir einn aðila (í þessum tilfellum gróskutengiliði) að draga 

vagninn og að umsjón með námtækjunum væri tímafrek vinna meðfram öðrum störfum.  

Úrbætur 

Í samtölunum um gengi voru viðmælendur margir hverjir með hugmyndir að úrbótum fyrir 

sína skóla og tillögur um stuðning. Fyrst er að nefna að setja efnið á dagskrá skólaþróunar í 

viðkomandi skóla á komandi ári og fjölga tækifærum til jafningjafræðslu innan skólans og í 

samstarfi við aðra skóla. Eins að nýta betur þann stuðning og námskeið sem Mixtúra býður 

fram. 

Skólanámskráin og hæfniviðmið í upplýsinga og tæknimennt 
Sérstakir „tölvutímar“ í stundaskrá nemenda þar sem unnið er með einstök efni námskrárinnar 

og hæfniviðmiðin í upplýsinga og tæknimennt hefur víða verið við lýði, sér í lagi þar sem 

tölvukostur hefur verið af skornum skammti og fagþekkingin á fárra hendi. Nú þegar 

námstækjum hefur fjölgað og greiðari aðgangur allra skólastiga að námstækjum raungerist og 

þróun í stafræna átt, hefur kallað það á breytt fyrirkomulag. Því var við hæfi að spyrja 

viðmælendur um skólanámskrána og hvort og þá hvernig gangi að meta hæfni nemenda í 

upplýsinga- og tæknimennt.  

Víða er upplýsinga- og tæknimennt samofin öðrum námsgreinum og hæfniviðmiðin metin 

samtímis. Skólanámskráin er þá þannig upp sett að hæfniviðmiðum í upplýsinga- og 

tæknimennt er dreift á árganga, námsgreinar og/eða verkefni. Þannig sé reynt að tryggja að 

unnið sé með öll hæfniviðmið sem aðalnámskrá setur fyrir tilsetta árganga. Þar sem um 

þverfaglega grein er að ræða er það þá í höndum þeirra er kenna árganginum, námsgreinina 

eða verkefnið að meta árangur.  

Enn eru skólar sem eru með sérstaka tölvutíma í stundaskrá ákveðinna árganga sem sérstakur 

tölvukennari sinnir í bland við samþættingu námsgreina. Í tölvutímum er þá unnið með það 

sem viðmælendur kölluðu grunnþætti, til dæmis samskipti á netinu, öryggismál, forritun og 

fleira.  

Einhverjir viðmælendur viðurkenndu að vinna við skólanámskrá í upplýsinga- og tæknimennt 

hefði setið á hakanum og enn aðrir að þeir hefðu ákveðna sýn í þeim efnum en ekki hafi náðst 

að skapa þá „menningu“ innanhúss til að fara þá leið að kennarar meti hæfni í upplýsinga- og 

tæknimennt samhliða faginu sem kennt er.  

Af orðum viðmælenda má greina að almennt mætti standa betur að því að uppfylla 

hæfniviðmið nemenda á yngri stigum og að almennara er að hæfniviðmiðum sé mætt á eldri 

stigum.  

Stuðningur við innleiðingu 
Verkefnahópurinn frá Mixtúru leikur lykilhlutverk þegar kemur að stuðningi við innleiðingu og  

þekkingaruppbyggingu í skólum til að stuðla að markvissri notkun upplýsingatækni í skólum. Í 

stöðuskýrslum verkefnastjóra frá 4. febrúar, 4. apríl og 14. júní árið 2022 má sjá fjölda og 

tegunda námskeiða og viðburða sem Mixtúra hefur staðið fyrir sem og fjölda þátttakenda á 

hverjum tíma.  

Viðmælendur voru spurðir út í stuðninginn sem í boði er og eftirfarandi spurningar spurðar ef 

tilefni gaf til. Svör viðmælenda eru hér tekin saman en einnig má greina úr flokkum í næsta 

kafla um óskir um stuðning og námskeið um hvað vantar helst.  

Hvernig finnst ykkur stuðningurinn hafa verið inn í skólann af hálfu Mixtúru? 

Hvað má betur fara? 

Finnst ykkur þið vera að fá nægilegan stuðning við innleiðingu á námstækjum 1:1? 

Hvað vantar helst (ef eitthvað)? 

Hversu fljótt eða ekki fljótt finnst ykkur þið fá svör og viðbrögð frá 

kennsluráðgjöfum/Mixtúru? 

 

Í svörum viðmælenda mátti greina almenna ánægju með námskeiðsframboð Mixtúru svo og 

stuðninginn sem verkefnahópurinn veitir. Þá sé aðgengi að þeim gott og mikill vilji hjá þeim til 

að koma í heimsókn í skólana og veita stuðning og að taka á móti heimsóknum í Mixtúru.  

Allmargir skólar töldu sig þó ekki hafa sótt stuðning þangað í nægilega ríku mæli. Helstu 

ástæður voru: 

Austur/vestur verkefnið tekur tíma, ekki tímabært að bæta meiru við 

Ástand í skólum vegna Covid 

Kennarar langþreyttir 

Innanhús þekking nægileg að svo stöddu  

Stutt síðan námstækin komu 

Viðmælendur sjá fram á betri tíma og hafa hug á að sækja enn frekar til Mixtúru eftir stuðningi 

fyrir kennara skólans og sækja námskeiðin sem Mixtúra hefur upp á að bjóða. 

Í kaflanum hér að neðan um óskir um stuðning og námskeið má sjá á svörum viðmælenda 

hvernig þeir sjá fyrir sér stuðning og fræðslu.   

 

Það sem betur mætti fara að mati einhverra viðmælenda er að hafa námskeiðin getuskipt, 

bjóða upp á námskeið fyrir byrjendur jafnt sem lengra komna í sama skóla á sama tíma. Fannst 

þeim það mannfrekt að tveir aðilar héldu saman námskeið og að allur kennarahópurinn sæti 

sama námskeiðið burt séð frá kunnáttu þeirra og getu. Einnig kom fram að óskað var eftir meiri 

verklegri kennslu á kerfin sem í notkun eru fremur en fyrirlestraform. Í næsta kafla um óskir 

um stuðning og námskeið einnig sjá fleiri óskir um hvernig námskeið og stuðningur myndi 

gagnast skólum. 

 

Viðmælendur í einum skóla var tíðrætt um að námskeið Mixtúru hefði ekki gagnast sem skyldi 

en lofuðu námskeið haldin af aðila úr öðru sveitafélagi.  

 

Almenn ánægja er með svartíma verkefnahópsins í Mixtúru og svörin eru á borð við: 

Þær eru yndislegar alltaf tilbúnar  

Mjög liðlegar 

Svörun mjög góð 

Vel ínáanlegar 

Eins og gengur og gerist hafa þó einstakir tölvupóstar týnst eða dregist á langinn að svara.  

Óskir um stuðning og námskeið 
Í lok samtals um notkun á námstækjum og stuðning við innleiðingu gafst viðmælendum 

tækifæri til að tilgreina hvað eða hvernig stuðning eða námskeið þeir sæju fyrir sér að myndi 

henta kennurum í þeirra skólum. Svör þeirra hafa verið flokkuð niður til að draga betur saman 

óskir þeirra og sett hér fram með þessum hætti. Í fyrsta dálki í fyrri töflu má sjá hvað það er 

sem viðmælendur nefndu sem óskir og þarfir sinna kennara. Viðmælendur höfðu margir 

hverjir skoðanir á því hvernig slík námskeið eða stuðningur skyldi háttað. Þarna fær að fljóta 

með þegar einstaka kennarahópar eða faggreinar voru nefndar.  

Hvað? Hvernig? Sérstakir hópar eða fög 

• Heilstæð verkefni m. tækni 

• Fjölbreyttar kennsluaðferðir 

• Leiðir í skapandi kennslu 

• Kennslufræðileg námskeið 
ekki bara tæknileg 

• Lifandi kennsla  

• Praktísk atriði 

• Læra á tækin sjálf 

• Safna verkefnum í gullakistu 

• Tækni tengt námsmati 

• Handleiðsla 

• Jafningjafræðsla 

• Hvatningu(Pep talk) 

• Námskeið með eftirfylgni, 
efni til að vinna f. næsta 
skipti 

• Praktísk námskeið 

• Smiðjufyrirkomulag 

• Vinnustofur 

• Örnámskeið - hraðstefnumót 

• Mikið samtal 

• Samstarfsvettvang, uppsett í 
samstarfsmöguleikum 

• Verklegt Chromebook ekki 

bara fyrirlestur 

• Getuskipt námskeið 

• Fyrir sérkennara  t.d. í 
einhverfudeild  

• Fyrir kennara yngri barna  

• Stærðfræði tengt 

• Tengsl við sköpun og list- og 
verkgreinar 

 

Í þessari töflu má sjá dregið saman þegar viðmælendur nefndu sérstök námstæki eða kerfi 

eða annan hugbúnað.  

Google Classroom iPad Annar hugbúnaður/praktík 

• Almennt um Google 
umhverfið, Chromebook og 
Google Classroom 

• Grunnnámskeið eða 

byrjendanámskeið 

• Námskeið fyrir kennara á 

mismunandi skólastigum 

• Dýpka í Classroom forritum 

og þekkingu á Google 

• Chromebook í skapandi starfi 

• Forms kannanir 

• Google admin 

• Tips and trics í Chromebook 

• iPad á yngsta 

• iPad á miðstig 

• Praktísk atriði í Lightspeed 

• Book Creator 

• Hljóð og mynd 

• Miðlunarleiðir 

• Hljóð, mynd og myndvinnsla 

• Myndefni og nýting, 
flutningur 

• Stopmotion 

Persónuvernd 
Að hluta til var tilgangur heimsóknarinnar að ræða, eða öllu heldur að hlusta, á upplifun 

viðmælenda vegna aðgerða sem Skóla- og frístundasvið hefur gripið til til að verja betur 

persónugreinanlega gögn nemenda í kerfum sem í notkun eru og loka ákveðnum leiðum sem 

þykja ekki vernda nemendur nægilega vel. Lög um persónuvernd og vinnslu 

persónuupplýsinga voru hert allverulega árið 2018 og hefur skólakerfið ekki farið varhluta af 

þeirri herðingu. Í skilgreiningu á verkefninu Stafræn gróska er skýrt tekið fram að ábyrgð á 

persónuvernd (gerð áhættumats, mat á áhrifum persónuverndar og vinnslusamningar) sé utan 

ramma verkefnisins. Enn er þó óljóst hvernig ábyrgð og framkvæmd skiptist innan 

borgarkerfisins, gagnvart einstökum hugbúnaðarlausnum sem í notkun eru í skólakerfinu eða 

bíða þess að verða metin og samþykkt.  

Í nóvember 2021  gaf Persónuvernd út hvaða verkefni væru í forgangi hjá þeim árið 2022 með 

úttektum og frumkvæðisathugunum vegna vinnslu persónuupplýsinga. Eitt af sjö 

forgangsmálum eru vinnsla persónuupplýsinga barna í hvers konar snjalllausnum eða 

hugbúnaðarlausnum.  
(https://www.personuvernd.is/personuvernd/frettir/stefna-uttekta-og-frumkvaedisathugana-fyrir-arid-2022) 

Í desember 2021 var það niðurstaða Persónuverndar eftir úttekt að Reykjavíkurborg þyrfti að 

loka fyrir notkun á námsumsjónarkerfinu Seesaw sem verið hafði í notkun víða í skólakerfinu. 

Auk þess sem Reykjavíkurborg fengi stjórnvaldssekt vegna þessa máls.  
(https://www.personuvernd.is/urlausnir/akvordun-um-notkun-seesaw-nemendakerfisins-i-grunnskolum-reykjavikur)  

Í febrúar 2022 birti Persónuvernd frétt á á vefsíðu sinni að samræmdar úttektir innan EES yrðu 

framkvæmdar á notkun opinberra aðila á skýjaþjónustu og jafnframt tekið fram að íslenska 

Persónuverndarstofnunin ætlaði í úttekt á notkun nokkurra sveitafélaga á skýþjónustu í 

grunnskólastarfi, Reykjavíkurborgar þar á meðal.  
(https://www.personuvernd.is/personuvernd/frettir/samraemdar-adgerdir-sem-luta-ad-notkun-opinberra-adila-a-skyjathjonustu )    

Eins og sést hér að ofan hafa spjótin beinst mikið að grunnskólastarfi. Skóla- og frístundasvið 

hefur haldið fundi um þessi mál með tengiliðum Stafrænnar grósku og skólastjórnendum og 

upplýst með tölvupóstum. Vissulega er skólafólki annt um og skylt að standa rétt að málum 

en mörgum þykir þó aðgerðir Skóla- og frístundasviðs og ströng lög setja skólastarfi og þróun 

í stafrænni tækni í skólastarfi miklar hömlur.  

Aðgerðir og áhrif þeirra 
Hér verður betur reynt að gera grein fyrir máli viðmælenda með því að þrískipta svörum þeirra. 

Þeir skólar sem lítið sem ekkert hafa orðið varir við aðgerðir og áhrif vegna lokana, þeir sem 

eitthvað telja sig verða eitthvað varir við aðgerðir og einhverra áhrifa gætir í skólastarfinu og 

svo þeir skólar sem telja áhrifin mikil og hamlandi fyrir skólastarfið.  

Skólar sem hafa fundið lítið sem ekkert fyrir aðgerðum og áhrifum  

Af svörum viðmælenda sem lítið fundu fyrir aðgerðum og áhrifum mátti heyra að þeir hefðu 

hvorki notað Seesaw né notast við viðbætur í Google umhverfinu áður en því var lokað. Fram 

kom að skólastjórnanda þætti öryggi felast í því að Skóla- og frístundasvið stæði á bak við 

https://www.personuvernd.is/personuvernd/frettir/stefna-uttekta-og-frumkvaedisathugana-fyrir-arid-2022
https://www.personuvernd.is/urlausnir/akvordun-um-notkun-seesaw-nemendakerfisins-i-grunnskolum-reykjavikur
https://www.personuvernd.is/personuvernd/frettir/samraemdar-adgerdir-sem-luta-ad-notkun-opinberra-adila-a-skyjathjonustu

ákvarðanir er varða notkun á hugbúnaði. Einkennandi við þessa skóla er að þeir eru stutt á veg 

komnir í að nýta námstækin í skólastarfi.  

Skólar sem hafa eitthvað fundið fyrir aðgerðum og áhrifum 

Hér nefna viðmælendur ákveðnar lausnir sem hafa verið lokaðar og hafa haft einhver áhrif þó 

þeir geri ekki meira úr þeim. Ákveðið óöryggi og hræðsla virðist vera í kennarahópum um hvað 

megi og hvað megi ekki og þeir hafa fundið aðrar leiðir t.d. notað Incognito. Fram kom einnig 

að þó aðgerðirnar séu hamlandi fyrir ákveðin verkefni eða þætti í skólastarfi þá séu þær 

réttmætar.  

Skólar sem finna mikið fyrir aðgerðum og áhrifum 

Fyrst og fremst er að nefna að viðmælendum þyki ferlið við að sækja um hugbúnað óskýrt, 

flókið, erfitt að leysa og tímafrekt. Viðmælendur telja sig ekki hafa forsendur og þekkingu til 

að fylla út langan spurningalista með hverjum hugbúnaði sem sótt er um og spyrja sig einnig 

hvort sama vinnan sé unnin á mörgum stöðum í grunnskólum Reykjavíkur. Viðmælendur vilja 

meina að þetta getur verið hugbúnaður sem þegar er í notkun í öðrum skólum í Reykjavík og 

sveitafélögum og skilja hreinlega ekki hvers vegna engin svör berast. Auk þess að biðin eftir 

svari eða viðbrögðum við óskum um nýjan hugbúnað sé mjög löng og hafa jafnvel ekki fengið 

nein svör og hafa ekki fengið umbeðinn hugbúnað. Þeim finnist þeir stöðugt ganga á veggi og 

að það sé að draga úr eldmóð kennara, draga töluvert úr starfsánægju og minnka 

fjölbreytileika í námi og kennslu. Í samtali um námstækin hér að ofan bar persónuvernd oft á 

góma sem neikvæð áhrif. 

Sumir skólar sem falla í þennan flokk voru að nota Seesaw með góðum árangri og fannst kippt 

verulega undan þeim fótum sínum með banni við notkun á Seesaw. Mikil vinna og lærdómur 

hafði átt sér stað og allur sá tími farinn til einskis hjá kennurunum. Skólar nefna gjarnan 

viðbætur í Google sem lokað var á sem mjög hamlandi, má þá nefna Youtube, Google Maps 

og Google translate. Þá eru fleiri forrit nefnd í þessu samhengi eins og Kami og Canvas. 

Viðmælendum í þessum skólum var tíðrætt í gegnum allt samtalið um hve mikið persónuvernd 

hamlaði þeim að starfa og nýta námstækin og stafrænar leiðir sem skyldi. Sumir voru svo 

djarfir að segjast ekki geta framfylgt aðalnámskrá grunnskóla vegna laga um persónuvernd og 

ganga jafnvel svo langt að spyrja sig hvort Reykjavíkurborg hafi „fjárfest í ritvélum með skjái“. 

Jafnframt er nefnt að þegar þessi háttur sé hafður á, skólar fái ekki svör eða fái ekki hugbúnað, 

bjóði það upp á að skólar fara að beita öðrum leiðum ef þeir mögulega geta sem ekki endilega 

séu réttar eða löglegar. 

Einkennandi við þessa skóla er að þeir hafa um nokkurt skeið unnið ötullega að því að nýta 

námstæki og tæknina í skólastarfi.  

Fræðsla og upplýsingar 
Ef því var viðkomið í samtölunum var spurt hvort viðmælendur teldu að þeir þyrftu meiri 

upplýsingar eða fræðslu varðandi aðgerðir Persónuverndar og þá hvernig þeirri fræðslu væri 

best háttað.  

Nefnt var að nauðsynlegt væri að upplýsa skóla með skýrum og einföldum hætti án 

málalenginga og „á mannamáli“ ef gripið er til aðgerða við að loka ákveðnum leiðum eða 

hugbúnaðarlausnum og eins ef opnað er fyrir lausnir sem hafa verið lokaðar. Það þyki ekki 

heppilegt að kennari sem telur sig ganga að einhverju vísu varðandi hugbúnað geti svo ekki 

notað þegar að kennslustund kemur með tilheyrandi röskun á kennslunni.  

Mikið er kallað eftir því að til séu listar yfir forrit og hugbúnaðaralausnir sem skólum er heimilt 

að nota.  

Almennt er fræðsla talin af hinu góða ef hægt væri að setja hana fram með einföldum hætti 

og aftur „á mannamáli“. Mörgum þyki lögfræðilegt og tæknilegt tal of flókið til að skilja til fulls 

lög um vinnslu persónuupplýsinga og að enginn hafi tíma til að setja sig almennilega inn í þau 

mál í skólunum. Mikilvægt þykir líka að fræðslan skili lausnum og leiðum en skilji skólafólk ekki 

eftir með fleiri spurningar en áður og að fræðslan nýtist þeim raunverulega. Í ljós kom að 

viðmælendur tóku spurningunni fremur almennt svo sem um Mentor, myndbirtingar og fleira, 

en ekki eingöngu að því sem snýr að námstækjum. 

Lokaorð 
Samantekt þessi er rituð eftir heimsókn verkefnastjóra Stafrænnar grósku í grunnskóla 

Reykjavíkur og spjall við gróskutengiliði og/eða skólastjórnendur um verkefnið í heild, 

áskoranir og tækifæri sem hafa skapast með fjölgun námstækja í skólum og aukinni 

kennsluráðgjöf og starfsþróun. 

Fyrst ber að þakka tengiliðum og/eða skólastjórnendum fyrir að taka á móti verkefnastjóra og 

gefa sér tíma til að taka spjallið. Það er ekki sjálfgefið að það gangi hreinlega upp og sér í lagi 

ekki eftir annasama tíð í skólastarfi þegar heimsfaraldur hefur geisað í tvö ár. Móttökur voru 

góðar og vinsamlegar. Margir viðmælendur voru einnig þakklátir fyrir heimsóknina og að fá að 

tala tæpitungulaust um áskoranirnar sem blasir við þeim.  

Það sem stendur upp úr eftir heimsóknirnar er mikið þakklæti skólasamfélagsins, kennara og 

nemenda, á námstækjastöðu skólanna. Að nemendur hafi fullt aðgengi að námstækjum breyti 

miklu í framþróun í nútímavæddu samfélagi. Einnig þakklæti til þeirra sem hafa veg og vanda 

að því að styðja skólana, t.d. er það gátlistinn sem oftast er nefndur og gott aðgengi að 

stuðningi.  

Annað sem stendur upp úr en er miður er hvað það getur verið hamlandi fyrir skóla þegar 

hugbúnaðarlausnir eða forrit er ekki til taks fyrir þá vinnu sem nemendum er ætlað að vinna.  

Það er fernt sem gerir það að verkum að lausnum er ekki bætt við hugbúnaðarflóru 

grunnskólanna. Í fyrsta lagi eru það strangar kröfur Persónuverndar um greiningar. Í öðru lagi 

eru það úttektir Persónuverndar á stórum kerfum sem hafa verið í notkun í skólum í Reykjavík 

og mannafli settur í það verk. Í þriðja lagi er það fjöldinn allur af hugbúnaðarlausnum og 

forritum sem í notkun eru í skólakerfinu sem ekki hafa farið í gegnum greiningu og mat hjá 

Reykjavíkurborg og bíða þess að vera metin. Í fjórða og síðasta lagi að innan sviða og milli sviða 

í borginni ríkir ekki sameiginlegur skilningur á ábyrgð og framkvæmd greininga og mats á 

hugbúnaðarlausnum. Vissulega ríkir óvissa um framtíð skýjalausna í skólastarfi vegna úttektar 

Persónuverndar á stórum lausnum sem í notkun eru en engu að síður er mikill vilji hjá 

kennurum að nýta sér tæknina og nemendur njóta góðs af fjölbreyttum vinnubrögðum og 

verkefnaskilum.  

Greining var unnin á stöðu hvers skóla fyrir sig eftir samtölin. Þá mat verkefnastjóri fimm 

þættir sem gefa til kynna hvar skólinn er stendur í innleiðingu og virkni út frá svörum 

viðmælenda. Við þá greiningu kom í ljós að styðja þarf vel við tíu skóla, 22 skólar eru á góðu 

róli og þrír skólar eru á mjög góðri leið. Þær niðurstöður voru sérstaklega kynntar fyrir NOK 

verkefnahópi og stýrihópi á fundum og verður ekki greint frá hér. Sjá má af þeirri greiningu að 

þar sem stuðningur skólastjórnenda við framþróun í stafrænni notkun er mikill og hlutverk 

aðila í upplýsingatækni innan skólans er skýrt eru skólar í góðum málum.  

Framundan er spennandi skólaár að hefjast, síðustu námstækin frá Stafrænni grósku verða 

afhent, fjölbreytt námskeiðsframboð í boði og stuðningur við skóla frá Mixtúru.  

Við getum átt von á gróskumiklu starfi í skapandi tækni á komandi skólaári.  


